
Oğurlanmış xalçalarımız 
Ermənistan parlamentində 

müzakirə mövzusudur

E rmənilərin Vətən müharibəsi zamanı Şuşadan 
oğurlayıb apardıqları qiymətli xalçalarla bağlı 
məsələ parlament üzvlərinin gündəmində 

müzakirə olunmaqdadır. Bu barədə erməni mənbələri 
məlumat yayıb.

Parlamentin “Ermənistan” fraksiyasının deputatı Elinar 
Vardanyan xatırladıb ki, müharibə zamanı Şuşadan 170-ə 
yaxın qiymətli xalça çıxarılıb. O, qeyd edib ki, bu xalçalar 
müvəqqəti olaraq Aleksandr Tamanyan adına Milli Memar-
lıq Muzey-İnstitutunda saxlanılır. İnstitut isə xəbərdarlıq 
edib ki, xalçalar harasa köçürülməlidir.

Deputat təhsil, elm, mədəniyyət və idman nazirinin 
müavini Ara Xzmalyandan bu prosesin hansı mərhələdə 
olduğunu, xalçalar üçün xüsusi sahənin ayrılıb-ayrılmadığı-
nı soruşub. Xzmalyan bildirib ki, “kolleksiyanın sahibi” ilə bir 
neçə dəfə görüş keçirilib. Vəziyyət belədir: bütün qiymətli 
əşyaların bir məkanda təqdim edilməsi planlaşdırılır, çünki 
zəngin ekspozisiya təqdim olunanda ziyarətçi axını daha 
çox olur. “Biz bu xalçaların nümayişinin zəruriliyini, siyasi 
əhəmiyyətini dərk edərək, mövcud və ən yaxşı aparıcı 
muzeylərdə sərgi təşkil etmək təklifini verdik. Düşünürəm 
ki, bu gün daha yaxşı həll yolu təklif etmək çətindir. Əks 
halda, biz yeni muzey tikməliyik, bəlkə bu, müzakirə möv-
zusudur, bilmirəm”, – deyən nazir müavini hazırda xalça 
sərgisinin təşkili üçün ən yaxşı yerin hara olduğuna qərar 
verdiklərini qeyd edib.

“Mülki Müqavilə” fraksiyasının deputatı Sisak Qabri-
elyan bildirib ki, gələn həftə xalçalarla bağlı beynəlxalq 
tərəfdaşlara müraciət etmək planlaşdırılır.

 Qeyd edək ki, ermənilərin Şuşa Xalça Muzeyindən 
oğurladıqları xalçaların ən qədiminin təqribən 350 yaşı var. 
Ermənistan ənənəvi oğurluq nəticəsində ələ keçirdikləri 
xalçaları dünyaya erməni mədəniyyətinin nümunəsi kimi 
təqdim edir.

M.MÜKƏRRƏMOĞLU,  
“Xalq qəzeti”

13 fevral 2022-ci il, bazar 5
Arxiv materialları 1905–1906-cı illərdə milli zəmində qarşıdurma 
zamanı erməni silahlı dəstələrinin dinc azərbaycanlı əhaliyə 
qarşı xüsusi amansızlıq və qəddarlıq göstərdiklərini, kütləvi 
qətllər törətdiklərini təsdiqləyir. Belə mənbələrdən biri 
Gürcüstan Mərkəzi Tarix Arxivində – Qafqazda polis müdirinin 
dəftərxanasının 1905–1906-cı illərə aid rəsmi sənədlərinin 
toplandığı fondda saxlanılan “Ermənilər  və müsəlmanlar arasında 
silahlı toqquşmalar haqqında canişinə hesabat məruzəsi” adlı 
qovluqdur [fond 83, siyahı 1, iş № 32]. Hesabat–məruzəsində 
Qərbi Azərbaycan mahallarında − 1905-ci il sentyabrın 20-də 
Pəmbək mahalında, oktyabr ayının sonlarında isə Dərələyəz və 
Zəngəzurda azərbaycanlı əhalinin qətliamına dair məlumatlar öz 
əksini tapmışdır. 

Cəngi (Pəmbək) faciəsi
Aleksandropol (Gümrü) qəza 

rəisinin müvafiq inzibati dairələrə 
ünvanladığı 21 sentyabr 1905-
ci il tarixli teleqramda həmin ilin 
sentyabr ayının 20-də arabalarla 
çörək dalınca ermənilərin yaşa-
dığı qonşu Cəngi kəndinə gedən 
Pəmbək mahalının Qursalı, 
Saral və Arçut kəndlərinin 27 tatar 
(azərbaycanlı) sakinindən yalnız 
4 nəfərin geri qayıtdığı, qalanları 
haqqında isə heç nə bilinmədiyi və 
mahalın azərbaycanlı kəndlərinin 
həyəcan içində olduğu barədə 
məlumat verilirdi. Sonradan 
Cəngiyə gedənlərin Qursalı, Xan-
cığaz və Gözəldərə kəndlərinin 
sakinlərindən ibarət olduğu məlum 
olur. Qəza rəisi baş verənlərə ay-
dınlıq gətirmək üçün hadisə yerinə 
yola düşür. Eyni zamanda oraya 
Aleksandropol qarnizonundan 1 
eskadron draqun (xüsusi atlı qo-
şun hissəsi) göndərilir. Sentyabrın 
24-də eskadron Cəngiyə yetişir və 
dərhal istintaq tədbirlərinə başla-
nılır. İşlə bağlı maddi sübutlar əldə 
olunur və 25 erməni həbs edilir.

 İlkin əməliyyat tədbirləri 
nəticəsində Cəngi kəndinin 
yaxınlığındakı quyunun 14 arşın 
(təqribən 10 metr) dərinliyində 
eybəcər hala salınmış, bəzilərində 
güllə izləri olan 19 kişi və 1 qadın 
cəsədi tapılır. Bu cəsədlərin 
Qursalı, Xancığaz və Gözəldərə 
kəndlərinin “itkin düşmüş tatar” 
sakinləri olduğu aşkar edilir. Quyu 
qazılan zaman cəsədlərin üzə 
çıxarılacağından təşvişə düşən 
Cəngi ermənilərinin çoxu kənddən 
qaçır. Dindirilən Cəngi sakinlərinin 
ifadələrindən məlum olur ki, 
azərbaycanlılar kəndə gəlməzdən 
bir qədər əvvəl 12 erməni silah-
lısı dükançı Sumbat Krikorovun 
evinə gəlir. Qonşu xəyanəti ilə 
üzləşə biləcəklərini təsəvvürlərinə 
belə gətirə bilməyən sadəlövh 

azərbaycanlı-türk kəndlilər 
Cəngiyə çatarkən 40 nəfərlik si-
lahlı dəstə tərəfindən mühasirəyə 
 alınır, üstlərində gəzdirdikləri 
xəncər-bıçaqları əllərindən alınır 
və Cəngi sakini Arşak Barseqovun 
evində nəzarət altında saxlanılır-
lar. 

Axşam düşəndə cəngili 
ermənilər Arşak Barseqovun 
evində saxlanılan girovları pris-
tavla kəndxudanın kəndə gəldiyini 
bildirərək aldadırlar. Onlarla 
barışığa dair sənəd imzalamaq 
üçün aralarından nüfuzlu, hörmətli 
şəxsləri seçib Sumbat Krikorovun 
dükanına göndərmələri istənilir. 
Sumbatın dükanına Tanrıverdi Vəli 
oğlunu və Məhəmməd Qurban 
oğlu göndərilir. Çox keçmədən 
girovlar həyətdən Tanrıverdinin 
və Məhəmmədin öldürülməmələri 
barədə yalvarışlarını eşidir və 
qapıları sındırıb qaçmaq istəyirlər. 
Lakin Əlləz Mustafa oğlu, Tahar 

Məhəmməd oğlu və Bünyad 
Qasım oğlundan başqa heç kəs 
yaxasını qurtara bilmir, hamısı 
vəhşicəsinə öldürülür. 

Pəmbəkin Saral kəndinin 
sakinləri bu qətliamı törədənlərin 
cəzalandırılmayacağı təqdirdə 
intiqam alacaqlarına and içirlər. 

Barseqovun evindən qaça bilmiş 
girovlar istintaq prosesində 
hadisədə iştirak edən 21 Cəngi 
ermənisini tanıyırlar. Bu ermənilər 
tutularaq İrəvan həbsxanasına 
göndərilirlər. Dükançı Sumbat Kri-
korov isə qaçıb cəzadan yaxasını 
qurtarır. 

Dərələyəz və Zəngəzur 
qətliamları

Qovluqdakı arxiv materialla-
rından məlum olur ki, 1905-ci il 
oktyabrın 27-də Şərur-Dərələyəz 
qəzasının 6 erməni kəndindən 
yığılmış 700 nəfərlik silahlı dəstə 
azərbaycanlılar yaşayan Hors 
kəndinə hücum etmiş, 40 nəfər 
dinc sakini qətlə yetirmiş, evləri 
qarət edərək yandırmış və mal-
qaraları özləri ilə aparmışdır. Bu 
arxiv sənədində üç gün sonra 
ermənilərin yenidən Horsa hücum 
edib qadın və uşaqlar daxil olmaq-

la 53 nəfəri öldürdüyü, 255 evi 
yandırdığı da qeyd olunur. 

Bu ərəfədə Zəngəzur 
qəzasının 10 erməni kəndinin 
silahlı sakinləri qəzanın “tatarlar” 
yaşayan Sisyan kəndinə hücum 
edirlər. Arxiv sənədlərinə əsasən 
hücum zamanı 75 nəfər, “Haraç” 

erməni qəzetinə istinad edən 
“Novoye obozreniye” qəzetinin 
12 yanvar 1906-cı il nömrəli 
buraxılışında yaydığı xəbərə 
görə isə 190 nəfər Sisyan saki-
ni öldürülür və yaralanır. Yenə 
“Novoye obozreniye”nin yaydığı 
xəbərlərdən 1905-ci ilin sonlarında 
Zəngəzurun Darbaz (Dərəbas) 
kəndində 278, Kürtlər kəndində 
isə 120 azərbaycanlı sakinin 
ermənilər tərəfindən qətlə yetirildi-
yi məlum olur. 

Şahalı (Cənubi Borçalı) 
qırğını

Gürcüstan Mərkəzi Tarix 
Arxivində, Tiflis Dairə Məhkəməsi 
prokurorunun sənədlərinin 
cəmləşdiyi fondda saxlanılan 
Borçalı qəzasının Lori (Loru) 
nahiyəsi pristavının protoko-
lunda [fond 115, siyahı1, iş № 
522] qeyd olunur ki, 1905-ci il 

noyabrın 27-də 35 nəfər silahlı 
erməni Cənubi Borçalıda − Lori 
nahiyəsinin Şahalı (Şaqal) 
stansiyasında yerləşən Allah-
verdi-Elyar misəritmə zavodunu 
əvvəlcə mühasirəyə alır, sonra 
binaya daxil olub səlmaslı Lütfəli 
Fətəli oğlunu güllələyirlər. Əslən 

Cənubi Azərbaycandan olan 
digər fəhlələr Salman Fətəli oğlu, 
Əli Qafar oğlu, Əli Mərdanbəy 
oğlu, Allahverdi Cəfər oğlu, 
Cabbar Mustafa oğlu və Murad 
oğlunu (adı bilinmir) isə meşədə 
naməlum istiqamətə apararaq 
vəhşicəsinə öldürürlər. Protokol-
dan məlum olur ki, bu cinayətkar 
dəstənin üzvləri Lütfəli Fətəli 
oğlunun meyitini də özləri ilə 
meşəyə götürüb orada yandırırlar. 
Daha sonra onlar Həbib Murad 
oğluna məxsus 24 baş qoyunu da 
aparırlar. 

Ermənilərin zavodda 
törətdikləri cinayət hadisəsi 
barədə Tiflisdə gürcü dilində nəşr 
olunan “Tsnobis purtseli” qəzetinin 
8 dekabr 1905-ci il tarixli sayında 
daha dəqiq və ətraflı məlumat 
verilirdi. “Borçalıda toqquşma” 
başlığı altında dərc olunmuş 
məlumatda fransızların Borça-
lı qəzasının Şahalı kəndində 
yerləşən misəritmə zavoduna 
ermənilərin hücum etdikləri və iki 
azərbaycanlı fəhlənin zavodun 
içində, 14 nəfərin isə meşəyə apa-
rılıb qətlə yetirildiyi qeyd olunurdu. 
Qəzet zavod sahibinin Fransanın 
Tiflisdəki konsulluğuna müraciət 
etdiyini və nəticədə məsələni araş-
dırmaq üçün konsulluğun katibi 
Eberin hadisə yerinə yollandığını 
da yazırdı. 

“Tsnobis purtseli” qəzetinin 
növbəti nömrəsində fransızların 
cəmiyyətinə məxsus Şahalı-Elyar 
zavodunun sahibləri Tomit Franq 

və Emil Kabalın misəritmə zavo-
dunda baş verən hadisə barədə 
söylədikləri təfərrüatı ilə dərc 
olunmuşdu. Zavod sahiblərinin 
dediklərindən məlum olurdu ki, 
noyabrın 26-sı axşam 130 nəfər 
erməni fəhlə (zavodda cəmi 150 
fəhlə işləyirdi) hər şənbə aldıq-

ları pullarını da istəmədən işdən 
çıxıb gedir. Erməni fəhlələrin 
bu qəribə hərəkəti zavodda 
işləyən azərbaycanlıları və 
rusları düşünməyə vadar edir 
və onlardan da bəziləri hara-
dasa gizlənir. Zavodda 1 gürcü 
gözətçi və 16 azərbaycanlı qalır. 
Səhəri gün 60-dan çox silahlı 
erməni zavoda gəlir və atəş 
açmağa başlayırlar. Ermənilər 
binadan çıxanları öldürəcəkləri 
ilə hədələsələr də, müəssisənin 
sahibi onların qarşısına çıxa-
raq atəşi kəsmələrini xahiş edir 
və əvəzində nə istəsələr, onu 
verəcəyini bildirir. Bu dəstəyə 
başçılıq edən 26-28 yaşlı, Avro-
pa geyimində, köynəyi kraxmallı 
erməni onun sözlərinə məhəl 
qoymur və silahlılar zavoda so-
xulurlar. Azərbaycanlı fəhlələr isə 
zavoddan çıxıb meşəyə qaçırlar. 
Ermənilərin bir hissəsi onların 
dalınca gedir. Müəssisədə 75 
yaşlı bir azərbaycanlı kişi və 
bir də azərbaycanlı qadın qalır. 
Qocanı bir neçə nəfər xəncərlə 
öldürür, illərlə yığdığı və üstündə 
saxladığı 500 rublu götürürlər. 
Ermənilər azərbaycanlı qadını 
özləri ilə aparmaq istəyirlər, lakin 
zavod sahibinin müdaxiləsindən 
sonra qadını saxlamaq mümkün 
olur. Bir müddət sakitlik olur, 
sonra yenə tüfəng səsləri eşidilir. 
Ermənilər meşədə gizlənməyə 
çalışan azərbaycanlı fəhlələri 
də güllələyirlər. Bir yaralı fəhlə 
meşədən qayıdıb zavodda 

daldalanmağa çalışır, lakin təqib 
edənlər gəlib onu da öldürürlər. 
Noyabrın 28-də erməni fəhlələr 
zavoda gələrək əşyalarını yığıb 
həmişəlik gedirlər. 

Misəritmə zavodunda baş 
vermiş qətliama rus dilində dərc 
olunan “Tiflisski listok” qəzeti də 

öz səhifələrində yer ayırmışdı.
Arxiv sənədləri göstərir 

ki, həmin dövrdə ermənilərin 
azərbaycanlılarla bərabər başqa 
millətlərə, o cümlədən ruslara 
qarşı da zorakılıq əməllərinin 
həddi-hüdudu yox imiş. O dövrdə 
Rusiya imperiyasının işğalı altında 
olan Qars vilayətinin hərbi qu-
bernatoru bildirirdi ki, 13 sent-
yabr 1905-ci ildə 12 nəfər silahlı 
ermənidən ibarət quldur dəstəsi 
Şürəgəl nahiyəsinin Odintsovo 
kəndinin sakini Yakov Jukovun at 
furqonunu saxlamış, onun boynu-
nu kəndirlə bağlamış və kəndirin 
bir ucunu furqonun təkərinə 
bərkidərək atları sürmüşdür. Jukov 
yalnız kəndirin təkərə sürtünərək 
tez qırılması nəticəsində sağ 
qalmışdır.

Yuxarıda təqdim olunan 
insanlıq çərçivəsinə sığmayan 
tükürpədici faktlar ermənilərin 
Qafqaz mədəniyyətinə və 
mənəviyyatına yad bir xalq 
olduqlarını, eləcə də XX əsrdə 
Qafqaz coğrafiyasında ilk kütləvi 
qətllərin və qırğınların məhz onlar 
tərəfindən törədildiyini bir daha 
təsdiqləməkdədir. 

Fəxri VALEHOĞLU, 
tarix elmləri doktoru, 

Azərbaycan Respublikası 
Xarici İşlər Nazirliyinin Şərqi 

Avropa şöbəsinin müdiri

Qərbi Azərbaycan soyqırımları  
gürcü mənbələrində

Gürcüstanla əməkdaşlığımızdan 
öyrənmək Ermənistana fayda gətirər

Dəyişən siyasi – hərbi 
rəhbərliklərə baxmayaraq, 
“əməkdaşlıq” ifadəsi Ermənistanda 
“sən mənə yardım et” şəklində – 
birtərəfli anlaşılır. O uğursuz dövlət 
qurulandan həmişə yıxılmağa 
yer (daraşmağa büdcə) gəzdi, 
dotasiya ilə dolandı. SSRİ mərkəzi 
büdcəsi sıradan çıxınca da, dünya 
erməniliyi, lobbi, diaspor gücləri, 
Ermənistanı özünə “forpost”, “arxa 
bağça” (nə bilim, “kiçik bacı”, 
“Anahit yadigarı”) bilən güclərin 
maşası oldu. Üstəlik, Ermənistan 
30 ilə yaxın bizim torpaqları 
taladı, amma yenə doymadı, 
təmin olunmadı. Nəhayət, 44 
gün müddətində başlarına “dəmir 
yumruq” endi və indi dünya 
erməniliyi ayılırmış kimi bir haldadır. 
Onlara güvənirikmi? Əsla! Bütün 
ermənilər yığışıb imza atsalar 
da, onların imzasına, möhürünə 
güvənmək sadəlöhvlük olardı. Hə, 
biz hərtərəfli güclü olduqca, bir şey 
olmaz da, ancaq Allah eləməmiş, 
vay o gündən, zəif düşək... 

Bəli, rol modeli olan və 
hörmətə əsaslanan qarşılıqlı 
faydalı Gürcüstan – Azərbaycan 
əməkdaşlığından öyrənə bilməsi 
ilk növbədə Ermənistanın özünə 
gərəkdir. Uğursuz Ermənistanın 
dərdi yalnız bizimlə deyil ki. 
Guya Gürcüstanla çoxmu səmimi 
münasibətlər içindədir? Əgər 
bizim torpaqların işğalı ilə bağlı 
arzuladıqları nəticəyə çatsaydılar, 
Gürcüstanın Axalkələk (Cavaxetiya) 

bölgəsində həngamə qızışacaqdı. 
Yəni Azərbaycanın Vətən 
müharibəsindəki Zəfəri Gürcüstanın 
gələcəyi üzərindəki qara buludları 
da dağıtmış oldu.

Ermənistan və Gürcüstan bəzi 
oxsarlıqlara malikdir. Hər ikisi 
keçmiş Sovet müttəfiq respublikaları 
içində öz fərqli əlifbasını saxlamağa 
nail olmuşdu. (Burada, Stalin və 
Mikoyan amili həlledici sayıla 
bilər). Hər ikisi Qafqazın xristian 
ölkələri kimi təsnif olunur. Hər 
ikisi neft – qaza sahib olmayan 
respublikalardır.

Ermənistan və Gürcüstan 
oxşarlıqlardan daha çox fərqliliyə 
sahibdir və Ermənistan adətən 
Gürcüstanı qarabaqara izləyirmiş 
kimi “irəliləyib”:

Gürcüstan öz dövlət 
müstəqilliyini elan edən günün ertəsi 
Ermənistan müstəqillik elan edib. 
SSRİ-də ilk qafqazlı marşal gürcü 
Stalindi və yazılmamış qaydalarla 
onun dövründə Qafqazdan, 
qeyri – gürcülərdən ikinci marşal 
uyğun görünmürdü. Bu planda, 
böyük perspektivi görünən Həzi 
Aslanovun müəmmalı ölümünə 
səbəb olan Hovannes Baqramyanın 
(Azərbaycan ermənisi) Stalindən 
sonrakı marşallığı ermənilərin gürcü 
izləmə taktikasının davamıydı. 
Sonra ermənilərə daha 4 (Sergey 
Xudyakov, İvan İsakov, Amazasp 
Babacanyan və Sergey Aqanov) 
marşal qondarıldı (Göründüyü 
kimi, onlardan üçü soyadını 
ruslaşdırmağı uyğun bilib).

Tarixdə dövləti, ordusu olmayan 
bir tayfa yığnağı, pis-yaxşı dövlət 
qurduqdan cəmi 25–30 il keçmiş 
bu qədər həqiqi marşal (hələ 
generalları demirəm) balalaya 
bilərdimi? Nooldu, Sovet marşalı ali 
hərbi rütbəsinin mövcud olduğu 56 
il ərzində bircə nəfər azərbaycanlı, 
qazax, qırğız, özbək, türkmən, tatar 
layiq olmadımı o ada? Kim inanar 
buna? Bəlli ki, bir saxtakarlıq vardır, 
adım kimi əminəm.

Stalindən sonra Mikoyan hələ 
sağ idi, sonra da Baqramyan 
önəmli vəzifələrdə oldu və bir-birini 
marşallığa, generallığa, yüksək 
orden və medallara daşıdılar. Ali 
hərbi rütbələr azmış kimi, sovet 
yeraltı dünyasında da öncüllük edən 
gürcüləri yenə ermənilər izləməyə 
başladı. Keçmiş sovet “qanuni 
oğruları”nın mediada yayılan 
siyahısı ilə tanış olduqda bəlli 
olur ki, öndə gedən gürcülərdən 
sonra ikinci yer ermənilərə (Yezidi 
kürdlərlə birgə) məxsusdur: – 62 
(14 faiz), gürcülərsə – 276 (57 faiz) 
nəfər... İndi mövzumuz bu deyil, 
deməyim o ki, ermənilərin bildiyi 
bir yol var: biz qabaqda olmalıyıq, 
biz qədim xalqıq, biz güclüyük, 
biz, biz, biz... İddiaları boylarından 
böyük, hikkələri yer– göy bilməyən 
bir vəhşi, qədirbilməz qəbilə! Bu 
sovet sənə dövlət qurub, dotasiya 
ilə təmin edib, marşal edib, general 
edib, ... bəs sən onun qaydalarına 
qarşı total pozuntularda niyə bu 
həddə qalxmısan?..

Başqa bir misal: Gürcüstan 
“Borjomi”ni reklam edincə, 
Ermənistan bu dəfə “Cermux”la 
boy göstərməyə çalışdı. Gürcüstan 
keçmiş SSRİ-də çaxır məhsulları ilə 
fərqlənincə, Ermənistan konyakda 
guya “nömrə 1” olduğunu sübut 
üçün dəridən – qabıqdan çıxdı.

Gürcüstan Tiflis “Dinamo”su 
ilə SSRİ futbol təsərrüfatında, 
Avropada adından söz açdırınca, 
gah hakim ədalətsizliyi, gah 

qaragüruh, gah şirnikləndirmə 
– filanla İrəvan “Ararat”ını 
“Dinamo”nun izi ilə sürüdü... 

Gürcüstan Qara dəniz, 
Azərbaycan Xəzər dənizi sahillərinə 
malik ölkədir, buna darılan 
Ermənistan “Sevan”ı dəniz kimi 
böyük gördü... ancaq gördü ki, 
“Sevan”dan dəniz olmaz, “Dənizdən 
dənizə” xülyasına qapıldı, sonra 
iki dənizi üçə qaldırdı. Qara dəniz, 
Ağ dəniz, bir də Xəzər dənizi – nə 
boyda iştahdır?..

Gürcüstan Şota Rustavelini, 
Azərbaycan ondan öncə Nizami 
Gəncəvini XX yüzildə elmi –ədəbi 
–ictimai dövriyyəyə böyük ölçüdə 
daxil edərkən, Ermənistan vurnuxa 
- vurnuxa qaldı. Və öz xislətinə 
uyğun olaraq, gah onun olmayanları 
“erməniləşdirdi”, gah da, Nizami, 
Rustaveli dövrünə gedib çıxmayan 
(əl uzatsan, ün yetirsən çatası) 
ədibləri “diriltdi”, “fetihləşdirdi”...

Ermənistan nə etsə də, 
müvəqqətidir, perspektivi yoxdur. 
Çünki saxtakarlıq, yalan, riya 
iliklərini zəhərləyib, yaxud, o ilikləri 
necə bir tərkibə malikdirsə, qulaqları 
eşidib, gözləri görən gözəllikləri 
zəhər–zəqquma döndərir...

Çünki bizdən və gürcülərdən 
fərqli olaraq, onlar Qafqaza 
gəlmədir. Çünki onlarda qafqazlı 
xarakteri yoxdur. Çünki dövlətlərinin 
1 sot belə halal torpağı yoxdur, hey 
səksəkədədirlər. 

Onlar bizim suveren 
ərazilərimizdə yalnız xəstə 
təxəyyüllə işğalçılıq etmirdi, 
ağıllarınca özlərinə “bufer bölgə”, 
“arxa bağça” düzəldirdilər. 
Ağılları kəsmirdi ki, boyundan 
yuxarı işlərdi bunlar. Ermənilər 
200 ilə yaxın Qarabağda, sonra 
İrəvanda, Zəngəzurda, Göyçədə 
məskunlaşdırıldılar, kölgələri 
özlərinə iri göründü, həddlərini 
aşdılar. Və 44 gün gəldi, 200 illik 
dırmanışları sıfırlandı! 

Bizim iqtisadi, tarixi, milli və 
ərazi gücümüz imkan verdi ki, 
uzun, ağrılı illərdən sonra dirçələ 
bilək. Ermənistanın isə ayağa 
durmaq potensialı yoxdur. Rusiya – 
Gürcüstan hərbi avtomobil yolundan 
mülki istifadə ilə, sərhədli hava yolu 
ilə dirçəlməyin perspektivsizliyini 
Ermənistanda anlamalıdırlar. 
Anlamalıdırlar ki, qatır inadı ilə 
bölgə kommunikasiyalarının 
önünü daha tıxaya bilməyəcəklər. 
Azərbaycan ərazisi ilə Rusiya 
və İranla ticari – iqtisadi əlaqələr 
qurmaq məcburiyyətində olan 
Ermənistanda adam balası 
kimi davranmağı öyrənəcəklər. 
Azərbaycan Prezidentinin 
köməkçisinin də vurğuladığı 
kimi, “rol model”i, əməkdaşlığın 
fəlsəfəsini, Azərbaycan – Gürcüstan 
qonşuluq, əməkdaşlığının 
səmimiyyətini dərk edəcəklər. Bu, 
Ermənistanın nicat formuludur. 
Qardaş Türkiyə ilə münasibətlər 
bu planda özəl səhifədir. İndi 
Ermənistan dünyaya deyil, 
qonşulara açılmalıdır. Dünyaya 
ermənisayağı açıq olan cırtdan 
ölkə region aktorlarının, qonşuların 
etibarını qazanmaq üçün özünü 
dəyişməlidir. Tarix kitabları, xəritələr, 
ideologiya, beyin zəhərləyən 
abidələr... dəyişməlidir. İddialar 
öz yerini imkanlara, saxtakarlıq 
öz yerini səmimiyyətə verməlidir. 
Burada bizim, Gürcüstanın, 
Türkiyənin edəcəyi bir şey yoxdur: 
Ermənistan islah olmalıdır! Əgər 
biz Ermənistanı BMT-nin tanıdığı 
mövcud sərhədlərlə tanısaq, bu 
özü, Ermənistan üçün böyük uğur 
sayılmalıdır. Alternativ variantın 
düsturunu müzəffər Ali Baş 
Komandan verib: “Endir o bayrağı 
dirəkdən, bük, qoy cibinə, get”...

Əkbər QOŞALI

“Ermənistan regional əməkdaşlığın sükan modeli olan və 
hörmətə əsaslanan qarşılıqlı faydalı Gürcüstan – Azərbaycan 
əməkdaşlığından öyrənə və bu əməkdaşlıq əlaqələrinə qoşularaq 
fayda əldə edə bilər”. Bu fikri Azərbaycan Prezidentinin 
köməkçisi Hikmət Hacıyev “Caspian Policy Center”in təşkil 
etdiyi “ABŞ – Xəzər diplomatik münasibətlərinin 30 ili” adlı 
vebinarda deyib. Əslində, bugünün, sabahın çağırışlarına cavab 
verən çox səlis istiqamət, tövsiyədir. Bəs Ermənistan bu gerçəyi 
qarşılayacaq yetkinliyə sahibdirmi?


